
Indradyumnakritam 2 Vishnu Stotram

ઇન્દ્રદ્યુમ્નકૃતં ૨ વિષ્ણુસ્તોત્રમ્

ઇન્દ્રદ્યુમ્ન ઉવાચ ।
વાસુદેવ નમસ્તેઽસ્તુ નમસ્તે મોક્ષકારણ ।
ત્રાહિ માં સર્વલોકેશ જન્મસંસારસાગરાત્॥ ૫૩-૧૦॥
નિર્મલાંશુકસઙ્કાશ નમસ્તે પુરુષોત્તમ ।
સઙ્કર્ષણ નમસ્તેઽસ્તુ ત્રાહિ માં ધરણીધર॥ ૫૩-૧૧॥
નમસ્તે હેમગર્ભાય નમસ્તે મકરધ્વજ ।
રતિકાન્ત નમસ્તુભ્યં ત્રાહિ માં શમ્બરાન્તક॥ ૫૩-૧૨॥
નમસ્તે મેઘસઙ્કાશ નમસ્તે ભક્તવત્સલ ।
અનિરુદ્ધ નમસ્તેઽસ્તુ ત્રાહિ માં વરદો ભવ॥ ૫૩-૧૩॥
નમસ્તે વિબુધાવાસ નમસ્તે વિબુધપ્રિય ।
નારાયણ નમસ્તેઽસ્તુ ત્રાહિ માં શરણાગતમ્॥ ૫૩-૧૪॥
નમસ્તે બલિનાં શ્રેષ્ઠ નમસ્તે લાઙ્ગલાયુધ  ।
નમસ્તે વિબુધશ્રષ્ઠ નમસ્તે કમલોદ્ભવ॥ ૫૩-૧૫॥
ચતુર્મુખ જગદ્ધાતસ્ત્રાહિ માં પ્રપિતામહ ।
નમસ્તે નીલમેઘાભ નમસ્તે ત્રિદશાર્ચિત  ॥ ૫૩-૧૬॥
ત્રાહિ વિષ્ણો જગન્નાથ મગ્નં માં ભવસાગરે ।
પ્રલયાનલસઙ્કાશ નમસ્તે દિતિજાન્તક॥ ૫૩-૧૭॥
નરસિંહ   મહાવીર્ય ત્રાહિ માં દીપ્તલોચન ।
યથા રસાતલાચ્ચોર્વી જલે મગ્નોદ્ધૃતા પુરા॥ ૫૩-૧૮॥
તથા મહાવરાહ ત્વં ત્રાહિ માં દુઃખસાગરાત્ ।
તવાઙ્ગમૂર્તયઃ  કૃષ્ણ વરદાઃ સંસ્તુતા મયા॥ ૫૩-૧૯॥
ત્વં ચેમે બલદેવાદ્યાઃ પૃથગ્રૂપેણ સંસ્થિતાઃ ।

અઙ્ગાનિ  તવ દેવેશ ગરુડાદ્યાસ્તથા પ્રભો॥ ૫૩-૨૦॥
દિક્પાલાઃ સાયુધાશ્ચૈવ વાસવાદ્યાસ્તથાચ્યુત ।
યે ચાન્યે તવ દેવેશ ભેદાઃ પ્રોક્તા મનીષિભિઃ॥ ૫૩-૨૧॥
તેઽપિ સર્વે જગન્નાથ પ્રસન્નાયતલોચન ।
યે વાર્ચિતાઃ   સ્તુતાઃ સર્વે તથા યૂયં નમસ્કૃતાઃ॥ ૫૩-૨૨॥
પ્રયચ્છત વરં મહ્યં ધર્મકામાર્થમોક્ષદમ્ ।
ભેદાસ્તે કીર્તિતા   યે તુ હરે સઙ્કર્ષણાદયઃ॥ ૫૩-૨૩॥
તવ પૂજાર્થસમ્બદ્ધાસ્તતસ્ત્વયિ સમાશ્રિતાઃ ।
ન ભેદસ્તવ દેવેશ વિદ્યતે પરમાર્થતઃ॥ ૫૩-૨૪॥
વિવિધં તવ યદ્રૂપં યુક્તં તદુપચારતઃ ।
અદ્વૈતં ત્વાં કથં દ્વૈતં વક્તું શક્નોતિ માનવઃ॥ ૫૩-૨૫॥
એકસ્ત્વં હિ હરે વ્યાપી ચિત્સ્વભાવો નિરઞ્જનઃ ।
પરમં તવ યદ્રૂપં ભાવાભાવવિવર્જિતમ્  ॥ ૫૩-૨૬॥
નિર્લેપં નિર્મલં સૂક્ષ્મં કૂટસ્થમચલં ધ્રુવમ્ ।
સર્વોપાધિવિનિર્મુક્તં સત્તામાત્રં વ્યવસ્થિતમ્॥ ૫૩-૨૭॥
તદ્દેવોઽપિ ન જાનાતિ કથં જાનામ્યહં પ્રભો ।
અપરં તવ યદ્રૂપં પીતવસ્ત્રં ચતુર્ભુજમ્॥ ૫૩-૨૮॥
શઙ્ખચક્રગદાપાણિં  મુકુટાઙ્ગદધારિણમ્  ।
શ્રીવત્સવક્ષસા યુક્તં વનમાલાવિભૂષિતમ્॥ ૫૩-૨૯॥
તદર્ચયન્તિ વિબુધા યે ચાન્યે ત્વત્સમાશ્રયાઃ ।
દેવ સર્વસુરશ્રેષ્ઠ ભક્તાનામભયપ્રદ॥ ૫૩-૩૦॥
ત્રાહિ માં ચારુપદ્માક્ષ મગ્નં વિષયસાગરે ।
નાન્યં પશ્યામિ લોકેશ યસ્યાહં શરણં વ્રજે॥ ૫૩-૩૧॥
ત્વામૃતે કમલાકાન્ત પ્રસીદ મધુસૂદન ।
જરાવ્યાધિશતૈર્યુક્તો નાનાદુઃખૈર્નિપીડિતઃ  ॥ ૫૩-૩૨॥
હર્ષશોકાન્વિતો મૃઢઃ કર્મપાશૈઃ સુયન્ત્રિતઃ ।
પતિતોઽહં મહારૌદ્રે ઘોરે સંસારસાગરે॥ ૫૩-૩૩॥

વિષયોદકદુષ્પારે રાગદ્વેષસમાકુલે ।
ઇન્દ્રિયાવર્તગમ્ભીરે તૃષ્ણાશોકોર્મિસઙ્કુલે  ॥ ૫૩-૩૪॥
નિરાશ્રયે નિરાલમ્બે નિઃસારેઽત્યન્તચઞ્ચલે ।
માયયા મોહિતસ્તત્ર ભ્રમામિ સુચિરં પ્રભો॥ ૫૩-૩૫॥
નાનાજાતિસહસ્રેષુ જાયમાનઃ પુનઃ પુનઃ ।
મયા જન્માન્યનેકાનિ સહસ્રાણ્યયુતાનિ ચ॥ ૫૩-૩૬॥
વિવિધાન્યનુભૂતાનિ સંસારેઽસ્મિઞ્જનાર્દન ।
વેદાઃ સાઙ્ગા  મયાધીતાઃ શાસ્ત્રાણિ વિવધાનિ ચ॥ ૫૩-૩૭॥
ઇતિહાસપુરાણાનિ તથા શિલ્પાન્યનેકશઃ ।
અસન્તોષાશ્ચ સન્તોષાઃ સઞ્ચયા બહવો વ્યયાઃ॥ ૫૩-૩૮॥
મયા પ્રાપ્તા જગન્નાથ ક્ષયવૃદ્ધ્યુદયેતરાઃ ।
ભાર્યામિત્રસ્વબન્ધૂનાં વિયોગાઃ સઙ્ગમાસ્તથા ॥ ૫૩-૩૯॥
પિતરો વિવિધા દૃષ્ટા માતરશ્ચ તથા મયા ।
દુઃખાનિ ચાનુભૂતાનિ મયા સૌખ્યાન્યનેકશઃ॥ ૫૩-૪૦॥
પ્રાપ્તાશ્ચ બાન્ધવા સ્વસૃભ્રાતરો જ્ઞાતયસ્તથા ।
મયોષિતં તથા સ્ત્રીણાં કોષ્ઠે વિણ્મૂત્રપિચ્છિલે॥ ૫૩-૪૧॥
ગર્ભવાસે મહાદુઃખમનુભૂતં તથા પ્રભો ।
દુઃખાનિ યાન્યનેકાનિ બાલ્યે યૌવનગર્વિતે  ॥ ૫૩-૪૨॥
વાર્દ્ધક્યે ચ હૃષીકેશ તાનિ પ્રાપ્તાનિ વૈ મયા ।
મરણે યાનિ દુઃખાનિ ગુપ્તમાર્ગે યમાલયે॥ ૫૩-૪૩॥
મયા તાન્યનુભૂતાનિ નરકે યાતનાકુલે ।
ક્રિમિકીટદ્રુમાણાં ચ હસ્ત્યશ્વમૃગપક્ષિણામ્॥ ૫૩-૪૪॥
મહિષાણાં ગવાં ચૈવ તથાન્યેષાં વનૌકસામ્ ।
દ્વિજાતીનાં ચ સર્વેષાં શૂદ્રાણાં ચૈવ યોનિષુ॥ ૫૩-૪૫॥
ધનિનાં ક્ષત્રિયાણાં ચ દરિદ્રાણાં તપસ્વિનામ્ ।
નૃપાણાં નૃપભૃત્યાનાં તથાન્યેષાં ચ દેહિનામ્॥ ૫૩-૪૬॥
ગૃહે તેષાં સમુત્પન્નો દેવ ચાહં પુનઃ પુનઃ ।
ગતોઽસ્મિ દાસતાં નાથ ભૃત્યાનાં બહુશો નૃણામ્॥ ૫૩-૪૭॥

દરિદ્રત્વં ચેશ્વરત્વં સ્વામિત્વં ચ તથા ગતઃ ।
હતા મયા હતશ્ચાન્યૈર્હતં મે ઘાતિતા મયા॥ ૫૩-૪૮॥
દત્તં મેઽન્યૈરથાન્યેભ્યો મયા દત્તમનેકશઃ ।
પિતૃમાતૃસુહૃદ્વર્ગકલત્રાણાં કૃતેન ચ॥ ૫૩-૪૯॥
અહં હૃષ્ટોઽસકૃદ્દૈન્યૈશ્ચાશ્રુધૌતાનનો ગતઃ ।
દેવતિર્યઙ્મનુષ્યેષુ ચરેષુ સ્થાવરેષુ ચ॥ ૫૩-૫૦॥
ન વિદ્યતે ચ તત્સ્થાનં યત્રાહં ન ગતઃ પ્રભો ।
કદા મે નરકે વાસઃ કદા સ્વર્ગે જગત્પતે॥ ૫૩-૫૧॥
કદા મનુષ્યલોકેષુ કદા તિર્યગ્ગતેષુ ચ ।
જલયન્ત્રે તથા ચક્રે કદાઽવટનિબન્ધને॥ ૫૩-૫૨॥
પાતિતોઽધસ્તથોર્દ્ધ્વં ચ કદા મધ્યે સ્થિતસ્ત્વહમ્ ।
તથા ચાહં સુરશ્રેષ્ઠ કર્મવલ્લીં  સમાશ્રિતઃ॥ ૫૩-૫૩॥
એવં સંસારચક્રેઽસ્મિન્ભૈરવે લોમહર્ષણે ।
ભ્રમામિ સુચિરં કાલં નાન્તં પશ્યામિ કર્હિચિત્  ॥ ૫૩-૫૪॥
ન જાને કિં  કરોમ્યેષ હરે વ્યાકુલિતેન્દ્રિયઃ  ।
શોકતૃષ્ણાભિભૂતશ્ચ કાન્દિશીકો વિચેતનઃ॥ ૫૩-૫૫॥
ઇદાનીં  ત્વામહં દેવ વિકલઃ શરણં ગતઃ ।
ત્રાહિ માં દુઃખિતં કૃષ્ણ મગ્નં સંસારસાગરે॥ ૫૩-૫૬॥
કૃપાં કુરુ જગન્નાથ ભક્તોઽહં યદિ મન્યસે ।
ત્વામૃતે નાસ્તિ મે બન્ધુર્યોઽસૌ ચિન્તાં કરિષ્યતિ॥ ૫૩-૫૭॥
દેવ ત્વાં નાથમાસાદ્ય ન ભયં મેઽસ્તિ કુત્રચિત્ ।
જીવિતે મરણે ચૈવ યોગક્ષેમે તથા પ્રભો॥ ૫૩-૫૮॥
યે તુ ત્વાં વિધિવદ્દેવ નાર્ચયન્તિ નરાધમાઃ ।
સુગતિસ્તુ કથં તેષાં ભવેત્સંસારબન્ધનાત્॥ ૫૩-૫૯॥
કિં  તેષાં કુલશીલેન વિદ્યયા જીવિતેન ચ ।
યેષાં ન જાયતે ભક્તિર્જગદ્ધાતરિ કેશવે॥ ૫૩-૬૦॥
પ્રકૃતિં   ત્વાસુરીં  પ્રાપ્ય યે ત્વાં નિન્દન્તિ મોહિતાઃ ।

પતન્તિ નરકે ઘોરે જાયમાનાઃ પુનઃપુનઃ॥ ૫૩-૬૧॥
ન તેષાં નિષ્કૃતિસ્તસ્માદ્વિદ્યતે  નરકાર્ણવાત્ ।
યે દૂષયન્તિ દુર્વૃત્તાસ્તે દેવ પુરુષાધમાઃ॥ ૫૩-૬૨॥
યત્ર યત્ર ભવેજ્જન્મ મમ કર્મનિબન્ધનાત્ ।
તત્ર તત્ર હરે ભક્તિસ્ત્વયિ સ્તાદક્ષતા સદા॥ ૫૩-૬૩॥
આરાધ્ય ત્વાં પરં દૈત્યા નરાશ્ચાન્યેઽપિ સઙ્ગતાઃ  ।
અવાપુઃ પરમાં સિદ્ધિં  કસ્ત્વાં દેવ ન પૂજયેત્॥ ૫૩-૬૪॥
ન શક્નુવન્તિ બ્રહ્માદ્યાઃ સ્તોતું ત્વાં પ્રકૃતેઃ પરમ્ ।
યથા ચાજ્ઞાનભાવેન સંસ્તુતોઽસિ મયા પ્રભો॥ ૫૩-૬૫॥
તત્ક્ષમસ્વાપરાધાન્મે યદિ તેઽસ્તિ દયા મયિ ।
કૃતાપરાધેઽપિ હરે ક્ષમાં કુર્વન્તિ સાધવઃ॥ ૫૩-૬૬॥
તસ્માત્પ્રસીદ દેવેશ ભક્ત્યા સ્નેહં સમાશ્રિતઃ ।
સ્તુતોઽસિ યન્મયા દેવ ભક્તિભાવેન ચેતસા॥ ૫૩-૬૭॥
સાઙ્ગં  ભવતુ તત્સર્વં વાસુદેવ નમોઽસ્તુ તે॥ ૫૩-૬૮॥
ઇતિ શ્રીબૃહન્નારદીયપુરાણોત્તરભાગે વસુમોહિનીસંવાદે પુરુષોત્તમમાહાત્મ્યે

ઇન્દ્રદ્યુમ્નકૃતં વિષ્ણુસ્તોત્રં)ત્રિપઞ્ચાશત્તમોઽધ્યાયઃ॥ ૫૩॥
બૃહન્નારદીયપુરાણ । ઉત્તરભાગ । અધ્યાય ૫૩/૧૦-૬૮॥

